
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪
একেই কি বলে সভ্যতা?



 নব। তোমার পায়ে পড়ি, ভাই, একটু আস্তে আস্তে কথা কও।



(পান লইয়া বোদের পুনঃ প্রবেশ)।




 কালী। দে, এ দিকে দে।

 নেপথ্যে। ও বৈদ্যনাথ।


[বোদের প্রস্থান।

 নব। এই যে কর্ত্তা বাইরে আস্চেন। নেও আর একটা পান নেও।

 কালী। আমি ভাই পান তো খেতে চাইনে, আমি পান কত্ত্যে চাই। সে যাহউক তবে চল মা, কর্ত্তার সঙ্গে সাক্ষাৎ করি গিয়ে।

 নব। (সহাস্য বদনে) তোমার, ভাই, আর অতো ক্লেশ স্বীকার কত্তে হবে না। কর্ত্তা তোমার গাড়ী দরোজায় দেখ্লেই আপনি এখানে এসে উপস্থিত হবেন এখন।

 কালী। বল কি? আই সে, তোমার চাকর বেটাকে, ভাই, আর একটু ব্রাণ্ডি দিতে বলো তো; আমার গলাটা আবার যেন শুখয়ে উঠ্ছে।

 নর। কি সর্ব্বনাশ! এমনিই দেখছি তোমার একটু যেন নেশা হয়েছে; আবার খাবে?

 কালী। আচ্ছা, তবে থাকুক্। ভাল, কর্ত্তা এখানে এলে কি বল্বো বল দেখি?

 নব। আর বল্বে কি? একট প্রণাম করে আপনার পরিচয় দিও।

 কালী। কি পরিচয় দেবো বলে দেখি, ভাই? তোমাদের কর্ত্তাকে কি বলবো যে আমি বিএরের—মুখটি—স্বকৃতভঙ্গ—সোণাগাছিতে আমার শত শ্বশুর—না না শ্বশুর নয়—শত শাশুড়ির আলয়, আর উইল্সনের আখড়ায় নিত্য মহাপ্রসাদ পাই—হা, হা, হা!

